
253 hitz
Letra jorran - Juan Ramon Madariaga 

Poesia osatzeko 


Probidentziak, guardakoak bezala, hegoak ditu lantzean behin, eta anitzetan, hegopean, itaunak ekartzen dizkit toki guztietatik. Lagun idazle batzuk ere, besteon moduan, zalantzazko itsasotik, eta munduak berak bere eguneroko drama sobredosiarekin. Zergatik, zertarako itaunak, nondik eta nora bezalakoak dira, zaharrak, arrapostuezinak ardurenean. Etorkinek galdera gehiago dituzte.Baina probidentziak ere, duela gutxi, Jorge Riechman poeta nahienaren azken liburua paratu dit nire esku desertikoetan. Bera badabil idazketa prozesuan hautuak egiten, bere baitara bildurik eta poema gisako emaitzak ateratzen.Eta gustatzen zait esaten duenean, idaztearen helburua egia esatea dela, egia pertsonal bat. Ez garrantzizkoena, hori apenas esan daiteke eta, baina bai hitz zehatza eta egiazkoa. Horrek berekin ekarriko du estetika xumea, eta era berean etikaren estratan ibiliko gara. Baina koherentziaren parametroak zoroak dira, armiarma bezain fite mugitzen dira, Melillako alanbrezko ezintasuna bezalakoak dira, sarraskien arrazoien moduan ezkutatzen dira, Pakistango lur demakratuak deuseztatzen ditu.Nekez erdietsiko dugu isiltasuna, lasaitasuna, estratosfera literarioan ez bada, nor bere galaxian, bere asmoekin eta bere hautatzeekin, merkatu karniborotik at. Egin salto hesiaren gainetik.Ez gaude arropa berdinarekin eskailera berean jauzi egiteko prest, batzen gaituen kolore bakarra gure boligrafoarena da, beltza, agian estandarterik xaloena.Eta guduka horretan, poema-muga baten kontra oldartzen garenean sorkuntzaren eremuan ari gara higatzen. Eta zauriturik gera gaitezke, gure sakrifizioa eskaintzen dugu, libreak izateko.Poesia ez baita hipotesia, ez besteon hipokresia, eraikuntzarako balio du. Poesia hitzik gabe gertatzen dena hizkuntzarekin osatzeko da. Deformatua aterako zaigu irudia, desenfokaturik, baina dagokigun mundutik gertu izango gara. Hori da gure bilaketa, gure eraikuntza, eta ez dut beste aukerarik izango. Ala bai? 

